
Assalamualaikum Warahmatullahi Wabarakatuh dan Salam Sejahtera. 
 
Alhamdulillah, bersyukur kita ke hadrat Allah SWT kerana dengan limpah kurnia dan inayat-Nya, kita dapat 
berhimpun bagi menjayakan Sambutan Hari Pentadbir Universiti Awam Malaysia (HPUA) 2026. Terlebih 
dahulu, saya ingin merakamkan ucapan setinggi-tinggi tahniah dan selamat datang kepada semua Pentadbir 
Universiti Awam dari seluruh pelosok negara ke program yang penuh bermakna ini. 
 
Tahun 2026 melakar sejarah yang amat istimewa buat Majlis Persatuan Pentadbir Universiti Awam Malaysia 
(MASTI). Ia bukan sahaja menandakan penganjuran HPUA kali ke-6 sejak ia mula diperkenalkan pada tahun 
2016, malah kita turut sama meraikan Sambutan Jubli Perak MASTI (2001-2026). Sepanjang 25 tahun tempoh 
penubuhannya, MASTI teguh berfungsi sebagai badan rasmi yang memperkasa dan mewakili Pegawai 
Kumpulan Pengurusan dan Profesional di universiti awam, selari dengan peranan kita dalam memacu 
kecemerlangan institusi masing-masing. 
 
Tema "Menyulam Aspirasi, Menjulang Profesionalisme Pentadbir" yang diangkat untuk Sambutan Hari 
Pentadbir Universiti Awam Malaysia (HPUA) 2026 merupakan satu frasa yang bukan sahaja puitis, tetapi sarat 
dengan makna yang mendalam. Tema ini sangat bertepatan dan signifikan, terutamanya apabila ia seiring 
dengan sambutan Jubli Perak 25 Tahun penubuhan MASTI (2001-2026). 
 
Secara holistiknya, tema ini menyampaikan satu mesej yang sangat jelas iaitu kecemerlangan sesebuah 
universiti awam itu bermula daripada keupayaan para Pentadbirnya menyatukan pelbagai matlamat 
(menyulam aspirasi) dengan mengamalkan standard kerja dan etika yang cemerlang (menjulang 
profesionalisme). 

Ia bukan sekadar sebuah tema perayaan, tetapi satu seruan tindakan (call to action) agar warga Pentadbir 
terus menjadi agen perubahan yang positif, mengukuhkan identiti universiti dan terus relevan sebagai pemacu 
kejayaan pendidikan tinggi negara. 
 
Menyedari kepentingan peranan Pentadbir semakin signifikan, sambutan kali ini dirangka khusus menerusi 
empat (4) program utama iaitu Konvensyen Pentadbir Universiti Awam Malaysia (KPUA) disediakan sebagai 
platform dinamik perkongsian idea, manakala Pameran Persatuan Pentadbir Universiti Awam Malaysia 
membuka peluang jaringan kerjasama yang lebih erat. Bagi menyokong kelestarian alam dan cakna komuniti, 
Program Tanggungjawab Sosial Universiti Awam Malaysia (VCORE) terus diangkat sebagai salah satu teras 
pelaksanaan MASTI. 
 
Lebih membanggakan, majlis ini turut menyaksikan pengiktirafan cemerlang melalui Anugerah Pentadbir 
Gemilang Universiti Awam Malaysia 2026. Sebanyak 15 kategori anugerah berprestij diperkenalkan pada 
tahun ini sebagai platform tertinggi menghargai bakat, inovasi dan pencapaian luar biasa individu serta 
pasukan pengurusan. 
 
Saya mewakili jawatankuasa penganjur ingin merakamkan setinggi-tinggi penghargaan kepada Institut 
Kepimpinan dan Pembangunan (ILD) UiTM selaku lokasi penganjuran pada edisi ini. Tahniah dan syabas juga 
diucapkan kepada semua kepimpinan MASTI dan ahli-ahli jawatankuasa kerja dari pelbagai Persatuan 
Pentadbir atas komitmen jitu merealisasikan program ini. 
 
Akhir kata, saya berharap agar HPUA 2026 bukan sekadar sambutan tahunan yang dinantikan pada setiap 20 
Ogos, tetapi terus kekal relevan sebagai pentas menyatukan semangat kesepakatan. Marilah kita terus 
melangkah sederap, menyulam aspirasi dan menjulang profesionalisme demi pemerkasaan Pendidikan Tinggi 
negara. 
 
Selamat Menyambut Hari Pentadbir Universiti Awam Malaysia 2026! 
 
Sekian, terima kasih. 
 
“SEPAKAT MEMBAWA BERKAT” 
 
WAN MOHD WAZIR BIN WAN ABDUL WAHAB 
Presiden Majlis Persatuan Pentadbir Universiti Awam Malaysia (MASTI) 
merangkap 
Pengarah Program Sambutan Hari Pentadbir Universiti Awam Malaysia (HPUA) 2026 

